
__ ,,Sada soewé pasiakranané saha gagondjakan taler, Mèn Tirta kalih Pan Soekreni, Kadadosan kariinin antoek Mèn Tirta.”

— ,,Pamekas boeat goeroen tjeningé raoeh mriki, ngrereh belin tiangé, napi wènten baosang. Tan dados gatrajang ring tiang?”

— ,,Dados, ngoeda ten! Sapoeniki ké, i beli driki moela toeah tawang tiang oeli maklo, toer makakantènan melah-melah. Di pidan doegas i beliné masakapan, tiang ko oendanga masih, nanging sing sida ban tiang teka mai, wirèh boeka benengin doegas ento tiang ngeboes. Tekan tiangé mai djani, sing dja lènan boeat misadia apang nawang koerenan i beliné.”

— ,,Maan, lénan tekén kéto, sing ada boeat apa boein?”

— ,,Nah, jèn raosang ada, ada ké ja masih. Nanging ké toearadja boeat pesan.”

— Apa nto, jèn toeah tjrita sing dja papingitan, singnja boein mani boein poean kagèt ija teka, tiang lakar njambatang tekèn ija!”

— ,,O, to kéné mbok, i pidan doegas i beliné masakapan, ija teka moelih nganginang, noetoerang dèwèkné lakar nangoen gawè, toer noendèn tiang teka moelih mai. Doegasé ento ija njoeang pipis abedik djoemah, toeah karo belah ringgit. Rèhné lima boelan ija tra taèn teka kema nganginang, ento dadi maklebet keneh tiangé teka mai, njaratang apang nepoekin i beli, kènkèn boeat pialang ijané, boeina masambilan apang tiang nawang i embok
koerenan i beliné. Kéto oendoeké, ewanan tiang teka mai amoen djani,”

— ,,Jé, né dong goeroen tjening silihina pipis anggona masakapan?

Nah jèna kakéto, goeroen tjeningé ké, isina djani kéné, tiang ngalemah tekèn goeroen tjening, sing dja boein makoebda. Makadjatinné tiang soeba ané anggona koerenan tekéning bapan anaké tirik dini.”

— ,,Jèh, né dong embok anggona koerenan tekén i beli dini! Dong melah ban embok makebang tekèn tiang.”

— ,,Nah, ento dong da sebetanga raos tiangé soeba! Tjendekné djani latjoer Pan tjening manjama-njamaan tekèning tiang.”

—,,Endèn, apa krana kéto, embok?”

— ,,Nah, né kéné Pan tjening. Pan tjening madjindjin tan patakon tekèn tiang, tiang noetoerang oendoek njaman Pan tjeningé

